ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

       1. Իրավական ակտի անհրաժեշտությունը (նպատակը). 
Նպատակն է՝ Հայաստանի Հանրապետության Կոտայքի մարզպետարանին Գառնի համայնքի Ողջաբերդ բնակավայրի սողանքային գոտում գտնվող 4-րդ և 5-րդ կարգի վնասվածության աստիճան  ունեցող թվով 15 բնակելի տների բնակիչներին բնակարանային պայմանների բարելավման համար տրամադրել ֆինանսական աջակցություն։
2. Ընթացիկ իրավիճակը․
ՀՀ Կոտայքի մարզի Գառնի համայնքի Ողջաբերդ բնակավայրը հանդիսանում է ակտիվ սողանքային գոտի,  որտեղ հողի վերին շերտը գտնվում է անընդհատ շարժման մեջ՝ ինչի հետևանքով կառուցված շինությունների կոնստրուկցիաները ենթարկվում են քայքայման և փլուզման, որը կարող է մարդկային զոհերի պատճառ դառնալ:
Նախագիծը մշակվել է հաշվի առնելով, որ ՀՀ Կոտայքի մարզի Գառնի համայնքի Ողջաբերդ բնակավայրը հանդիսանում է ակտիվ սողանքային գոտի,  որտեղ հողի վերին շերտը գտնվում է անընդհատ շարժման մեջ՝ ինչի հետևանքով կառուցված շինությունների կոնստրուկցիաները ենթարկվում են քայքայման և փլուզման, որը կարող է մարդկային զոհերի պատճառ դառնալ: ՀՀ Կոտայքի մարզպետարանի քաղաքաշինության վարչության կողմից ուսումնասիրվել է  Գառնի համայնքի Ողջաբերդ բնակավայրի բոլոր 106 սեփականատերերին  պատկանող բնակելի տների  փաստացի վիճակը, որոնցից 25 առավել վտանգավոր տների վերաբերյալ Արտակարգ իրավիճակների նախարարության «Սեյսմիկ պաշտպանության տարածքային ծառայություն» ՊՈԱԿ-ի կողմից կատարվել է տեխնիկական վիճակի նոր հետազննություն ու տեխնիկական վիճակի մասին եզրակացությունները տրամադրվել են ՀՀ արտակարգ իրավիճակների նախարարությանը:
      Համայնքում առկա և նախկինում որևէ հատուցում չստացած  վնասված 106 բնակելի տներից 59-ը գտնվում են վտանգավոր վիճակում, որից  10-ը փլուզման եզրին են, 47 տներ  սեփականատերերի միջոցներով տարիների ընթացքում ուժեղացվել են և գտնվում են բարվոք վիճակում, սակայն բնակության համար նույնպես վտանգավոր են: Վերը նշված թվով  106 սեփականատերերից որևէ մեկը երբևէ չի ստացել ֆինանսական աջակցություն: Դրանց մի մասը շարունակում է ապրել բարձր վթարայնության աստիճան ունեցող բնակելի տներում:
      3․ Կարգավորման նպատակը և բնույթը․ 
     Ներկա փուլում խիստ առաջնային է թվով 15 առավել վտանգավոր վթարային բնակելի տներում ապրող քաղաքացիներին ֆինանսական աջակցություն ցուցաբերելու խնդիրը: Հասանելի աջակցության չափը բխում է ընտանիքի կազմից (թե հաշվառված, թե փաստացի բնակվող)։
Որոշման նախագծով առաջարկվում է ՀՀ տարածքային կառավարման և ենթակառուցվածքների նախարարության ՀՀ 2022 թվականի պետական բյուջեի «1070» ծրագրի «12003. 1988-1992 թվականներին Ադրբեջանից բռնագաղթված և Հայաստանի Հանրապետությունում ապաստանած փախստական ընտանիքների բնակարանային ապահովում» միջոցառման (այսուհետ՝ Միջոցառում) հատկացումներից 241,897.5 հազար դրամը վերաբաշխել՝ հաշվի առնելով այն հանգամանքը, որ որոշ մարզերում նախնական ուսումնասիրության արդյունքները հանգեցրել են Միջոցառման շրջանակներում շահառու 20 ընտանիքի նվազեցման, և ուղղել ՀՀ Կոտայքի մարզի Գառնի համայնքի Ողջաբերդ բնակավայրի սողանքային գոտում գտնվող 4-րդ և 5-րդ կարգի վնասվածության աստիճան ունեցող թվով 15 բնակելի տների բնակիչների բնակարային խնդիրները լուծելու համար բնակարանի գնման վկայագրերի տրամադրման միջոցով բնակարանների ձեռքբերման ծախսերին։ Նվազեցման արդյունքում, ՀՀ պետական բյուջեի հաշվին նշված գումարի չափով, «1070» ծրագրի «12003. միջոցառման ֆինանսական միջոցների վերականգնման անհրաժեշտություն հետագայում չի առաջանա։ 
      4․ Նախագծի մշակման գործընթացում ներգրավված ինստիտուտները և անձիք
Նախագիծը մշակվել է ՀՀ տարածքային կառավարման և ենթակառուցվածքների նախարարության  կողմից:
       5․ Ակնկալվող արդյունքը․
      Նախագծի ընդունման արդյունքում Հայաստանի Հանրապետության Կոտայքի մարզի Գառնի համայնքի Ողջաբերդ  բնակավայրում գտնվող 4-րդ և 5-րդ կարգի վնասվածության աստիճան  ունեցող թվով 15 առավել վտանգավոր վթարային բնակելի տների բնակիչներին տրամադրվելու է ֆինանսական աջակցություն բնակարան ձեռք բերելու նպատակով՝ հետագայում վթարային բնակելի տները  քանդելու պայմանով:
       6․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
	Որոշման նախագիծը կապված է Կառավարության 2021 թվականի օգոստոսի 18-ի N 1363-Ա որոշմամբ հաստատված Կառավարության 2021-2026թթ․ ծրագրի 2-րդ գլխի «2․7․ Քաղաքաշինություն» բաժնի և ՀՀ կառավարության 2021 թվականի մարտի 18-ի N376–Լ որոշմամբ հաստատված անբավարար տեխնիկական վիճակում գտնվող բնակարանային ֆոնդի հիմնախնդրի կանոնակարգման հայեցակարգի և դրանից բխող միջոցառումների ծրագրի հետ: Այլ ոլորտային և/կամ այլ ռազմավարությունների հետ կապ առկա չէ։
       7․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
Կառավարության որոշման նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
       8․ Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին․
          Կառավարության որոշման նախագծի ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում։

